
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે


ખુદાએ પાથરી આપ્યું ફૂલોનું આ બિછાનું ત્યાં,

લઈને પાંખડી તોડી રખાવ્યા માશૂકે કાંટા !



નઝર એ શું નથી પ્હોંચી હજુએ આગની પાસે?

હજુ અજમાવવું એ જ છે રહ્યું બાકી ખુદા સામે !



અજબ આ દેખતાં મુર્દું બને જોનાર છે પાણી !

સનમને કાયદે એવે જહાંને દૂર છે તાણી !



રહેજો સોબતી દૂરે ! વહેજો અન્ય કો પૂરે !

મને ના ક્યામતે આશા ! પડ્યા આ ના ફરે પાસે !



જહાં, જૂની, જિગર ન્હાનું, અગર એથી ય કંઈ જુદું !

જહાં ન્હાની, જિગર જુનું, અગર એથી ય કંઈ જુદું !



જહાંને વખ્તના જેવી કરે છે વખ્ત વ્હેનારો !

સહી જાશે મ્હને એ આ સનમનો ખારનો ક્યારો !



અરે ! જો કોઈને હાથે હજુ ખ્વાહેશ બર લાવે !

સનમ રાજી, હમે રાજી, ખુદાની એ જ છે મરજી !







૪-૫-૧૮૯૭





 જાગૃતિનું સ્વપ્ન








નિસાસો આવે છે! હૃદય ધડકે છે નવીન કૈં!

સહુ છુપા તારો ઝણઝણ થતા કમ્પિત બની!

હજારો કોશોએ વદન પ્રિય જે દૂર વસતું,

ઉન્હા તેના શ્વાસો મમ અધર પાસે ફરકતા!



દિસે છે એ મૂર્તિ તરવર થતી આ નયનમાં,

ઉરે મ્હારે સ્પર્શી ખળળખળ એ અશ્રુ ઝરંતાં;

પુકારી ઉઠે છે વ્યથિત ઉર તેના વદનમાં,

અને એ ઝાળોથી મુજ અવયવો આ પિગળતા.



ન તેને કૈં આશા મુજ હૃદયમાં વા જગતમાં,

ગરીબી ગાવાની મધુર કવિતા એ નવ મળે;

મૃદુ એ નિર્માયું હૃદય શરનું લક્ષ બનવા,

તૂટેલી આશામાં જખમ સહી દર્દે તડફવા.







કલાપીનો કેકારવ/૪૨૬

